
Terima kasih Tuan Pengerusi Majlis,

Bismillahirahmannirrahim.

Assalamualaikum W.B.T, Salam Sejahtera dan Salam Malaysia Madani.

Yang Berusaha, Encik Ryuichi Uchimura, 

Timbalan Pengarah Urusan, JX Nippon Oil and Gas Exploration (Malaysia) Limited, 

Yang Berusaha, En Awang Marten, 
Timb Pengarah Sektor Pembangunan Murid, Jabatan Pendidikan WP Labuan

Yang Berusaha Puan Mary Anitah Abah, 

Pengetua Sekolah Menengah St. Anne Labuan,
Yang Berusaha, En. Hasmizulizam bin Hamidun
Penolong Pengarah Kanan Jabatan Perkhidmatan Pengurusan Perbandanan Labuan 

Yang Berusaha, En. Mohamad Azhar Bolhassan, 

Pengurus Kanan Kesihatan, Keselamatan dan Alam Sekitar JX Nippon Oil and Gas (Malaysia) Limited 

Dif-Dif Kehormat dari JX Nippon Oil and Gas (Malaysia) Limited, 

semua AJK Pelaksana Program  Kem Kesedaran Alam Sekitar 2023 

serta para pelajar yang dikasihi sekalian.

Alhamdulillah dengan limpah dan kurnianya kita semua dapat berkumpul pada hari ini bagi merasmikan Kem Kesedaran Alam Sekitar (KeKAS) Sempena Hari Alam Sekitar Sedunia Tahun 2023.

Jabatan Alam Sekitar WP Labuan ingin mengucapkan jutaan terima kasih kepada pihak JX Nippon Oil and Gas (Malaysia) Limited kerana sudi bekerjasama bersama Jabatan Alam Sekitar dalam mengetengahkan program kesedaran alam sekitar terutamanya yang melibatkan pelajar-pelajar sekolah di WP Labuan.

Jabatan Alam Sekitar WP Labuan juga merakamkan penghargaan kepada pihak Sekolah Menengah St. Anne atas kesudian pihak puan untuk terus berkolaborasi dan komited dalam menerapkan nilai-nilai alam sekitar kepada anak bangsa di Sekolah Menengah St. Anne agar mereka lahir sebagai warga negara yang berjiwa besar dalam menguruskan alam sekitar pada masa depan. Syabas diucapkan.

Untuk makluman tuan-tuan dan puan-puan hadirin sekalian, KeKAS ini diadakan bertujuan untuk memberi pendedahan kepada peserta mengenai situasi dan isu alam sekitar yang semakin meruncing. Selain itu, pelajar juga didedahkan dengan pelbagai aktiviti-aktiviti yang boleh meningkatkan kesedaran alam sekitar seperti aktiviti gotong-royong mengutip sampah sambil beriadah (sebanyak 172kg berjaya dikutip), ceramah dan juga pertandingan melukis poster. Disamping itu, kem kesedaran turut dirancakkan dengan Kempen Beat Plastic Pollution sempena tema sambutan Hari Alam Sekitar Sedunia bagi tahun 2023 iaitu ‘Hentikan Pencemaran Plastik’. Program-program ini bukan sahaja mampu meningkatkan kesedaran alam sekitar malahan menjadi batu loncatan kepada pelajar supaya berfikiran kreatif dalam menguruskan alam sekitar di WP Labuan khususnya. 

Tuan-tuan dan Puan-puan.

Ini merupakan KeKAS pertama kali diadakan setelah pasca Wabak Covid-19 yang melanda seluruh dunia pada tahun 2020 yang meragut jutaan nyawa. Allah berfirman dalam Surah ar-Rum ayat 41 yang membawa maksud, "Telah timbul pelbagai kerosakan dan bala bencana di darat dan di laut dengan sebab apa yang telah dilakukan oleh tangan manusia, (timbulnya yang demikian) kerana Allah hendak merasakan mereka sebahagian daripada balasan perbuatan-perbuatan buruk yang mereka lakukan supaya mereka kembali (insaf dan bertaubat)." Oleh itu, mari bersama kita merebut peluang keamanan negara dan keselamatan kesihatan yang ada untuk menebar kebaikan dan menjaga semula alam sekitar yang berharga ini.

Ingatlah bahawa manusia tidak akan dapat hidup tanpa alam manakala alam pula boleh sahaja hidup tanpa bantuan manusia. Sebab itu, sepanjang wabak Covid19 melanda dunia, alam telah melalui proses pemulihan sendiri sedangkan, manusia hanya mampu berkurung di rumah. Oleh itu, kesedaran alam sekitar amat penting bukan sahaja untuk kita malahan untuk generasi masa hadapan sekalipun. Kelestarian alam sekitar haruslah difahami dan dihayati konteks secara keseluruhannya agar Matlamat Pembangunan Lestari dapat dicapai oleh kita semua sebagai khalifah di bumi ini.

Tuan-tuan dan Puan-puan yang saya hormati sekalian.

Bersempena Hari Alam Sekitar Sedunia yang diadakan pada 5 Jun 2023 yang lepas bertemakan ‘Hentikan Pencemaran Plastik’, pihak JAS WP Labuan akan sentiasa mempergiatkan usaha-usaha mempromosikan program kesedaran alam sekitar di WP Labuan dan berganding bahu bersama agensi kerajaan dan agensi swasta dalam memastikan pengurusan sisa pepejal di WP Labuan diuruskan dengan betul dan bersistematik.

Dari Timbalai menuju ke Gersik,

Singgah sebatu di Tanjung Purun.

Menjaga alam janganlah serik,

Supaya terpelihara turun temurun.

Dengan Lafaz Bismillahirahmannirrahim saya dengan ini merasmikan Majlis Penutupan Program Kem Kesedaran Alam Sekitar (KeKAS) Sempena Hari Alam Sekitar Sedunia Tahun 2023.

Sekian dan terima kasih. Assalamualaikum WBT.

